
Obraćanje  visokog
predstavnika,  Paddy  Ashdowna
na  inauguralnoj  sjednici
Državnog  suda  Bosne  i
Hercegovine
Dame i gospodo,

Današnja  ceremonija  nije  samo  imenovanje  pojedinaca  na
funkcije pune izazova i odgovornosti. Zapravo se radi o mnogo
širem pitanju, pitanju koje zadire u samu srž svega onoga što
smo, zajednički pokušavali uraditi u Bosni i Hercegovini od
završetka rata.

U pitanju je zaštita građana ove zemlje, zaštita njihovih
prava,  zaštita  njihovog  statusa  slobodnih  građana  u
demokratiji  koja  funkcioniše.  

Ovaj Sud garantira jednostavnu istinu – da je svaki čovjek
jednak pred zakonom. Pravda je temelj na kojem se gradi svako
uspješno društvo. Sve ostalo što želimo raditi ovdje, počevši
od zapošljavanja preko povratka izbjeglica do uspostavljanja
demokratskog sistema zavisi od vladavine prava.

Vijeće za implementaciju mira je u maju 2000. godine pozvalo
organe vlasti Bosne i Hercegovine da hitno usvoje Zakon o Sudu
Bosne  i  Hercegovine  i  poduzmu  sve  neophodne  pripreme  za
uspostavljanje Suda.

Uspostavljanje Suda je hitno pitanje s obzirom da Sud ima
centralnu ulogu u sveukupnoj strategiji implementacije mira.
Sud je tu jer je potreban građanima Bosne i Hercegovine. On
predstavlja primjer kako država može biti u službi svojih
građana.

Kako različiti odjeli Suda budu započinjali s radom, Sud će
građanima  omogućiti  pristup  pravnim  lijekovima  u  oblastima
koje su u okviru nadležnosti države, kao što su pasoši, lične
karte,  nezakonite  imigracije,  trgovina  ljudima  i
međuentitetski  kriminal.

Odjel  za  žalbe  će  putem  obezbjeđivanja  pouzdanog,
pravovremenog i efikasnog razmatranja odluka nadležnih organa,
pomoći  da  građani  Bosne  i  Hercegovine  ponovno  steknu
povjerenje  u  državne  službenike.

Časni i kompetentni nosioci javnih fukncija nemaju razloga da
se  skrivaju  od  očiju  javnosti.  Ovaj  Sud  će  ojačati  a  ne
oslabiti autoritet nosilaca javnih funckija.

Sedam sudaca koji će danas položiti zakletvu čine Odjel ovog
Suda  nadležan  za  zaštitu  izbornih  prava  građana  Bosne  i
Hercegovine.

Ovaj  Odjel  će  rješavati  po  žalbama  protiv  odluka  Izborne
komisije Bosne i Hercegovine i Izbornog vijeća za pritužbe i
žalbe.

Slobodno  biračko  pravo,  bez  ikakvih  administrativnih  ili
zakonskih prepreka je suštinsko pravo u svakoj demokraciji.
Zapravo,  radi  se  o  osnovnom  pravu  u  svakom  demokratskom
sistemu.

Dozvolite mi da vas podsjetim: ukoliko se u roku od dvije
sedmice ne registrirate, gubite to pravo. Gubite vaš glas.

Sve  sudije  koje  su  danas  imenovane  su  državljani  Bosne  i
Hercegovine.

Kako gorko naslijeđe rata bude nestajalo, Bosna i Hercegovina
će polako ali sigurno preuzimati odgovornost za svoje vlasite
institucije.

I sami građani Bosne i Hercegovine zahtijevaju da svako u ovoj
zemlji,  ma  ko  bio  i  odakle  god  dolazio,  ima  pristup



nepristrasnom  sudskom  sistemu.

Nakon  današnje  inauguracije  Odjela  za  žalbe,  biće
uspostavljeni  ostali  odjeli  ovog  Suda.  Smatram  da  je
prioritetno  osigurati  uspostavljanje  Krivičnog  i  Upravnog
odjela ovog Suda do kraja ove godine.

Efikasan  sudski  sistem  predstavlja  ključnu  komponentu
integracije  Bosne  i  Hercegovine  u  evropske  tokove.

Istovremeno, to je i ključna komponenta u stvaranju poslovnog
okruženja  koje  će  privući,  a  ne  odbiti,  direktna  strana
ulaganja.

Investitori moraju imati garancije da mogu pokrenuti spor pred
sudom koji će donijeti blagovremenu i nepristrasnu presudu.
Ukoliko nemaju takvih garancija, neće ulagati svoj novac, a
ako oni ne budu ulagali novac, neće biti ni novih radnih
mjesta.

Korupcija je prokletstvo za građane ove zemlje. Tako je bilo u
starom režimu. Tako je bilo i tokom rata, a tako je i danas.

Mi  ćemo  se  otvoreno  suočiti  sa  ovim  problemom.  Nećemo  se
pretvarati da on ne postoji.

Sud  Bosne  i  Hercegovine  predstavlja  kamen  temeljac  naših
združenih napora čiji je cilj da se iskorijeni korupcija. U
ovom  Sudu  će  se  suditi  onim  javnim  dužnosnicima  koji
zloupotrijebe  svoj   položaj  i  političke  veze.

Dozvolite mi da ovo obraćanje završim tako što ću se zahvaliti
međunarodnim donatorima koji će pomoći u izgradnji Suda Bosne
i Hercegovine. Evropska komisija, američka ambasada, USAID i
španska  ambasada  su  izdvojili  sredstva  za  pomoć  državnim
organima  da  uspostave  Sud,  za  usavršavanje  osoblja  i
materijalne  troškove.

Osnivanje  ovog  Odjela  predstavlja  veliki  korak  naprijed  u
konsolidiranju vladavine prava u Bosni i Hercegovini.



To je veoma značajan dio dugoročnog procesa u cilju zaštite
ljudskih prava i osiguranja mira za ljude u ovoj zemlji, mira
koji će trajati ne zato što je nametnut silom, već zato što
je, iznad svega, pravedan.

Čestitam sudijama koje su danas preuzele dužnost. Način na
koji budete izvršavali svoje dužnosti će direktno utjecati na
uspješnost  nastojanja  da  ova  zemlja  krene  putem  napretka.
Imaćete našu punu podršku u svim vašim naporima.

Hvala.


